
MINUTI

Il-Minuti tal-Laqgħa Nru. 39 li saret  fit-3 ta' Mejju, 2005  ġew konfermati.

  THE CHAIRMAN (Onor. Jason Azzopardi):  Ninforma lill-Kumitat li għada wara nofsinhar se nżur Tripli, il-Libja, peress li ġejt mistieden mill-gvern Libjan, in segwitu taż-żjara tal-Kumitat ta' Novembru li għadda fejn konna qbilna illi jsir skambju ta' personalitajiet biex jitkellmu dwar suġġetti varji.  Dakinhar jiena kont ġejt mistieden biex inkun l-ewwel wieħed min-naħa Maltija, u proprju  għada se mmur Tripli sabiex il-Ħadd filgħodu nagħti lecture ġewwa l-universita' ta' Tripli bit-tema "Malta's Mediterranean Foreign Policy".

Dan irrid nirrekordjah peress li rrid ninforma wkoll lill-Kumitat li  nhar it-Tnejn nintavola d-diskors li se nagħmel, u minn hawnhekk nesprimi pubblikament li minbarra li huwa unur għalija personalment huwa unur kbir ukoll għal dan il-Kumitat għax jiena se nkun qed nirrappreżenta lill-Kumitat, u ġejt mistieden fil-kwalita' tiegħi ta' chairman tal-Foreign Affairs Committee.  Din hija l-ewwel darba li saret tali stedina mill-gvern Libjan u hija xi ħaġa li se nagħmel għan-nom ta' dan il-Kumitat b'sens ta' umilta', pero' b'sens ta' unur kbir.  Waqt li se nkun hemmhekk  ġejt mistieden ukoll għal-laqgħat ma' Suleiman Shahoumi illi huwa l-International Secretary tal-General People's Congress.
Ngħaddu issa għall-item illi jmiss illi huwa d-diskussjoni dwar il-Lisbon Strategy mal-MEP's, u stante li f'dan il-mument, fis-12.50 p.m., hawn preżenti biss l-Onor. Simon Busuttil, se ngħaddi mill-ewwel il-kelma lilu sabiex nibdew, u jħossu liberu li jitkellem.

LAQGĦA DWAR IL-LISBON STRATEGY MAL-MEMBRI TAL-PARLAMENT EWROPEW

DR. SIMON BUSUTTIL (Membru Parlamentari Ewropew):  Grazzi, Mr Chairman.  Nixtieq naqsam magħkom ftit l-esperjenza tiegħi dwar dan is-suġġett fil-qafas tal-Parlament Ewropew.  L-istrateġija ta' Lisbona qiegħda fuq fomm kulħadd, anke fil-Parlament Ewropew, anke jekk kulħadd igerger li l-isem huwa ftit unfriendly bħala isem, pero’ kollox isemmu skond il-pajjiż fejn ikun ġie deċiż, bħal Copenhagen Criteria, Lisbon Agenda.  Pero' għalkemm l-isem tagħha jista' jkun antipatiku, il-punt jibqa' wieħed, din hija strateġija illi għandha mira ċara, cioe’ illi l-Unjoni Ewropea tqum iktar fuq saqajha ekonomikament u illi jinħolqu iktar impjiegi u impjiegi aħjar, more and better jobs.  
Naħseb illi jekk tħares biss lejn din il-mira - għax jekk tagħsarha l-istrateġija ta' Lisbona tiġi għal tkabbir ekonomiku akbar u aktar impjiegi u impjiegi aħjar – nistgħu naqblu li dawn huma żewġ prijoritajiet li għandna aħna wkoll bħala pajjiż.  Jiġifieri l-ewwel punt hu illi l-istrateġija ta' Lisbona fil-Parlament Ewropew hija kwestjoni ta' prijorita'.  U t-tieni punt huwa li l-istrateġija ta' Lisbona hija strateġija orizzontali - almenu aħna hekk inqisuha -  jiġifieri din titfaċċa f'kull suġġett kważi f'kull kumitat.  Jekk qegħdin nitkellmu fil-kumitat tal-budget, titfaċċa għaliex meta l-Kummissjoni tiġi quddiemna biex tippreżenta l-proposti tal-budget tagħha, aħna ngħidulha:  Allura  kif se tagħti ħajja biex nilħqu l-miri ta' l-istrateġija ta' Lisbona b’dawn il-proposti?  Qiegħda tagħti biżżejjed flus biex jintlaħqu dawn l-għanijiet?  
Jekk, per eżempju, ikun hemm diskussjoni fil-kumitat ta' l-internal market li fih hemm l-Onor. Joe Muscat u qed jitkellmu fuq is-services directive, se tqum ukoll il-kwestjoni ta' l-istrateġija ta' Lisbona fis-sens ta' kif il-liġijiet se nagħmluhom b'mod li mhux jiżdiedu l-burokraziji imma jonqsu u li l-għanijiet ta' l-integrazzjoni tas-suq intern jintlaħqu iktar malajr.  Jiġifieri l-istrateġija ta' Lisbona aħna nqisuha bħala strateġija orizzontali.  U naħseb li hemmhekk il-Parlament Ewropew għandu rwol dirett x'jilgħab f’din l-istrateġija għax peress li huwa awtorita' baġitarja, kulma jintnefaq mill-Unjoni Ewropea tista' tgħid irid ikollu l-kunsens tal-Parlament, u peress li l-Parlament għandu wkoll il-poter ta' ko-deċiżjoni fil-maġġoranza tal-liġijiet, allura huwa importanti li l-Parlament iqisha  bħala prijorita' tiegħu.

Jien nappartjeni għall-grupp tal-partit popolari Ewropew u l-istrateġija ta' Lisbona hija prijorita' ewlenija għalih.  Aħna kuntenti li anke għall-Kummissjoni Ewropea din hija strateġija importanti ħafna u nniggżu u nimbuttaw ħafna lill-Kummissjoni Ewropea fil-plenarji meta jkollna l-kummissarji dejjem preżenti biex f'kulma jagħmlu jżommu din l-istrateġija f'moħħhom.  Għaliex?  Għaliex jekk se toqgħod tikteb ħafna rapporti u mbagħad meta tiġi għall-implimentazzjoni ma tagħmel xejn, allura nistgħu ma nagħmlu xejn mill-ewwel.

Fil-fatt l-ewwel ħames snin tal-Lisbon Agenda ma tantx kienu ħames snin feliċi f'dan is-sens.  Forsi kif jgħid il-Malti "Kull deni ħudu b'ġid" fis-sens li peress li aħna dħalna ma' pajjiżi oħrajn is-sena li għaddiet biss, forsi jkollna ċans iktar inlaħħqu ma' oħrajn li huma avvanzati iktar minna, mentri li kieku dawn kienu laħqu għamlu ħafna iktar sad-deadline ta' l-2005, kienu jkunu ferm iktar avvanzati minna.  Jiġifieri f'dak is-sens forsi t-triq tagħna biex nilħqu mal-pożizzjoni ta' ħaddieħor hija xi ftit  iktar għall-wita.

Irrid nenfasizza wkoll il-limiti tal-Parlament Ewropew fuq l-istrateġija ta' Lisbona li huma  simili għal-limiti tal-parlamenti nazzjonali fis-sens li biex l-istrateġija ta' Lisbona tiġi implimentata konkretament, trid titwettaq fl-aħħar mill-aħħar fuq livell nazzjonali  minn gvernijiet nazzjonali.  U hemmhekk fejn il-parlamenti, kemm il-Parlament Ewropew u anke l-parlamenti nazzjonali, għandhom il-limiti tagħhom għax huma ovvjament għandhom poteri leġislattivi u mhux poteri eżekuttivi.  Pero' għalkemm hemm dawn il-limiti, naħseb li l-parlamenti, kemm Ewropew u kemm nazzjonali, xorta jridu jkunu kburin bir-rwol tagħhom u jużaw ir-rwol tagħhom  sal-limitu illi jistgħu.  Ovvjament  dan ir-rwol huwa l-iktar rwol ta' monitoring, ta' superviżjoni u ta' xprunar ta' l-azzjoni li tkun qiegħda tieħu l-Unjoni Ewropea b'mod eżekuttiv fil-każ tagħna bħala Parlament Ewropew, u fil-każ tal-parlamenti nazzjonali, inkluż il-Parlament Malti, fuq ix-xogħol illi jkun qiegħed jagħmel l-eżekuttiv Malti, f'dan il-każ il-gvern Malti.

Fil-fatt, kif tafu intom, ftit tal-ġimgħat ilu saret laqgħa apposta li fiha kienu mistednin rappreżentanti tal-parlamenti nazzjonali, inkluż tal-Parlament Malti li kien rappreżentat mill-Onor. De Marco u jekk niftakar sew mill-Onor. Anġlu Farrugia.  U hawnhekk  ir-rappreżentanti minn żewġ parlamenti differenti setgħu jitkellmu iktar u jifhmu iktar lil xulxin biex jaraw safejn jista' jasal parlament bil-limiti tal-pożizzjoni tiegħu u fejn jista' jkun iktar effettiv. Naħseb li bħala introduzzjoni dak li kelli xi ngħid, issa ma nafx jekk hux se jkun hawn xi skambju.

  THE CHAIRMAN: Xtaqt nagħmel mistoqsija u forsi tkun f'pożizzjoni li tagħti opinjoni.  Kif taf inti, għaxar pajjiżi ssieħbu s-sena l-oħra u allura l-għaxra daħlu f'nofs triq fl-implimentazzjoni ta' l-istrateġija ta' Lisbona.  Pero', għaliex f'ċerti oqsma pajjiżna donnu għadu iktar 'il bogħod minn pajjiżi oħrajn li daħlu bħalna fl-1 ta' Mejju tas-sena l-oħra?  Qed inkun simplistiku żżejjed meta ngħid li għalkemm tlaqna mill-istess starting point forsi minħabba s-sitwazzjonijiet interni li kienu preżenti qabel id-data tas-sħubija fil-pajjiżi differenti, dik kellha ċertu effett fuq dan l-istat ta' fatt li qed nitkellem fuqu?

  DR. SIMON BUSUTTIL:  Grazzi ta' din il-mistoqsija interessanti ħafna, u mhux se nippretendi li għandi r-risposta sħiħa għaliha, pero' nista' nagħtik il-veduti tiegħi.  L-ewwelnett, il-fatt illi Malta tkun lejn l-aħħar tal-league, biex ngħidu hekk, meta  tibda tagħmel l-iscoreboard tal-miri kollha u tal-miżuri kollha li jridu jintlaħqu u jridu jitwettqu fl-istrateġija ta' Lisbona, ma tiħux gost.  Fl-istess ħin jien inqis li lanqas m'għandna niddispraw.  Għaliex?  Għaliex wara kollox aħna dħalna fl-Unjoni Ewropea biex nagħmluha ma' min hu aħjar minna mhux biex nagħmluha ma' min hu agħar minna.  Naħseb li kieku konna diġa' aħjar minn dawn il-pajjiżi, kien jonqos l-iskop li wieħed jidħol fl-Unjoni Ewropea  Dak minnu nnifsu għandu jagħtina stimolu biex aħna nilħqu magħhom.  

Issa hemm ċerti oqsma fejn aħna qegħdin f'pożizzjoni agħar anke minn min daħal magħna.  U fil-fatt hawnhekk fejn wieħed irid jara fejn aħna aħjar u fejn aħna agħar.  Per eżempju, jekk tħares lejn il-pożizzjoni ekonomika b'mod ġenerali u jekk tħares lejn l-istandard of living, issib li aħna qegħdin fuq quddiem nett mill-għaxar pajjiżi, u fil-fatt aħna t-tielet l-iktar pajjiż sinjur - biex nuża din il-kelma - jew it-tielet lanqas pajjiż fqir, għax jekk intix sinjur jew jekk intix fqir huwa relattiv.  Aħna qegħdin it-tielet mill-għaxar pajjiżi u din m'hijiex sitwazzjoni ħażina.  (Interruzzjonijiet)  Ovvjament jekk tieħu l-pajjiżi l-qodma,  bla ebda dubju ta' xejn ma nkunux it-tielet.  

Pero’ jekk tieħu oqsma oħrajn, bħall-edukazzjoni,  issib li aħna għad għandna ħafna x'nagħmlu biex nilħqu wkoll ma' ċerti pajjiżi.  Jiena ma kontx hawn meta ltqajtu għall-ewwel darba fuq l-istrateġija ta' Lisbona, pero' segwejt ovvjament ir-rapporti, u kif indika l-Ministru Louis Galea waqt din il-laqgħa li kellkom aktar kmieni din il-ġimgħa, minkejja li aħna għad għandna ħafna x'nagħmlu fil-kamp edukattiv, jekk tħares lejn ir-riżultati li kellna f'dawn l-aħħar snin, l-istatistika uffiċjali turi li kien hemm qabża kbira 'l quddiem.  Jiġifieri kif qal l-Onor. Herrera, kollox huwa relattiv skond ma' min qiegħed titqabbel.  B'mod ġenerali jiena ma niddisprax ħafna fis-sens illi meta titqabbel ma' min hu aħjar minnek, il-fatt li tkun qiegħed lejn l-aħħar, jiddispjaċik imma m'għandniex niddispraw, anzi għandha tkun ta' stimolu biex aħna nilħquhom, insiru tajbin daqshom u jekk jista’ jkun insiru aħjar minnhom.

  ONOR. LEO BRINCAT: Fil-laqgħat li kellna mal-korpi kostitwiti qamet ripetutament l-issue tal-burokrazija  fil-kontest lokali.  L-ewwelnett xtaqt inkun naf jekk, fil-fehma tagħkom,  tħossux illi issa li qegħdin ingranati fl-istrutturi ta' l-EU, il-possibilita' jew il-probabilita' li tiżdied il-burokrazija kibritx jew le u secondly, jekk għandkomx xi indikazzjoni x'sar minn ċerti pajjiżi oħrajn li daħlu fl-Unjoni Ewropea magħna biex jikkumbattu l-problema tal-burokrazija.  Naf li kien hemm ċerti pajjiżi li qegħdin jikkonsidraw li jaħtru persuni mhux neċessarjament mill-istrutturi tal-gvern, anzi lil hinn mill-gvern, biex jittekiljaw din il-problema.   Per eżempju, naf li l-gvern ta' Blair kien għamel xi ħaġa simili, imma nippreferi nqabbel ma' pajjiżi oħrajn li daħlu magħna għax naħseb li f'dan ir-rigward, għalkemm għandna ministru tal-kompetittivita', naħseb li jkun hemm iktar impatt - mhux qed ngħid dan b'disrispett tal-ministru jew għall-gvern tal-ġurnata - jekk dan it-task jiġi assenjat lil xi ħadd preferibbilment  b’exposure mas-settur privat.

  THE CHAIRMAN:  Jekk Dr. Attard Montalto jkun jixtieq jintervjeni wara l-Dr. Busuttil, għandu jħossu liberu li jagħmel dan. Se jibda l-Onor. Busuttil u mbagħad wara l-Onor. Attard Montalto.

  DR. SIMON BUSUTTIL:    L-ewwelnett sfortunatament il-kelma "burokrazija" minnha nnifisha saret loaded ħafna, saret terminoloġija li kważi għandha konnotazzjoni peġġorattiva, mentri fil-fatt mingħajr burokrazija la gvern nazzjonali ma jista' jimxi u lanqas l-Unjoni Ewropea.  Fil-fatt mingħajr il-burokrazija ma tistax taħdem, pero’ l-burokrazija żejda, dak li huwa magħruf bħala red tape, hija ħażina, u sfortunatament teżisti wkoll fl-Unjoni Ewropea.  U l-Unjoni Ewropea tista’ tnaqqas il-burokrazija li xi kultant toħloq bil-liġijiet tagħha stess.

Per eżempju, il-kwestjoni ta' burokrazija żejda  qed tiġi ndirizzata ħafna meta qed nitkellmu fuq proposti leġislattivi bħal REACH, per eżempju, li hija sistema ta' reġistrazzjoni għall-kimiċi.  Minn naħa waħda din hija sistema  tajba għax tgħolli l-livell ta' protezzjoni għall-konsumaturi minn sustanzi kimiċi li ħafna drabi lanqas ikunu jafu xejn fuqhom - għax dik hija l-agħar ħaġa li  tkun espost għal riskju li lanqas tkun taf bih -  imma min-naħa l-oħra din se tfisser spiża għall-industrija u tfisser ukoll element ta' burokrazija li jiswa l-flus.  Allura l-importanti m'huwiex li  teqred il-burokrazija jew tarmiha barra mit-tieqa, imma li żżomm bilanċ f'dak li tagħmel.

Jiena ma nafx x'inhuma s-sistemi biex jaqtgħu r-red tape f'pajjiżi individwali.  Li nista’ ngħidlek huwa illi fuq livell ta' Unjoni Ewropea hemm numru ta' inizjattivi illi suppost huma nkorporati anke fl-istrateġija ta' Lisbona u allura qed jiġu segwiti mill-pajjiżi kollha ta' l-Unjoni Ewropea.  Per eżempju, fil-kamp leġislattiv, l-Unjoni Ewropea hija obbligata li tilleġiżla biss jekk hemm bżonn skond il-prinċipju ta' sussidarjeta', u meta tagħmel hekk, trid tkun hi li l-ewwel tara x'se jkunu l-konsegwenzi burokratiċi - issa qed nużaha fit-terminu ta' burokrazija żejda - ta' din il-liġi u jekk hux se jkun hemm impatt fuq kwalunkwe negozju regolat bil-liġijiet ta' l-Unjoni Ewropea.  U jekk jirriżulta li l-impatt se jkun negattiv iktar milli pożittiv, allura għandha tkun l-istess Kummissjoni li dik il-liġi twaqqafha jew tbiddilha.  
Fil-fatt ma nħossx li l-Kummissjoni qed tagħmlu biżżejjed dan ix-xogħol, u din hija kritika li aħna nagħmlu bħala Membri tal-Parlament Ewropew lill-Kummissjoni, li għalkemm on paper suppost hi qiegħda tiċċekkja li kull miżura leġiżlattiva li toħroġ biha hi tkun diġa' ċċekkjatha biex tara x'piż ġdid se titfa', dan m'huwiex qiegħed isir biżżejjed u allura sta għalina, biex meta nkunu qed nixprunaw lill-Kummissjoni u nimmoniterjaw xogħolha, dan nirrelevawh u ngħidu lill-Kummissjoni biex tbiddel ċerti affarijiet.  Qed tiġini f'moħħi, per eżempju, il-liġi dwar ir-reġistrazzjoni ta' patents fuq software.  Dik hija liġi li lilna tinkwetana għax inħossu li tista' toħloq ċertu burokrazija li tista' taffettwa ħażin lin-negozji żgħar.  U allura aħna, bħala parlament sħiħ, tlabna lill-Kummissjoni biex tirrevedi din il-proposta mill-qiegħ.  U  tajjeb  li jkun hawn aktar kordinazzjoni mal-kunsill tal-ministri, għax fil-fatt il-kunsill tal-ministri adotta pożizzjoni komuni dwarha minkejja r-riservi kbar li għandu l-Parlament Ewropew.

L-istess jista' jingħad fuq il-proposta dwar is-servizzi li hija  kontroversjali immens u hemm ukoll differenzi interni bejnietna  bħala Parlament Ewropew.  Per eżempju, l-istarting point tiegħi hija pjuttost favorevoli għal din il-proposta imma nifhem li minn din il-proposta għandhom jitnaqqsu l-elementi li jistgħu jkunu ta' ħsara speċjalment għan-negozju, fosthom anke billi titnaqqas il-burokrazija.

Meta nkunu qegħdin nitkellmu fil-kumitat tal-budget,  kemm-il darba nikkritikaw ukoll il-fatt li xi kultant aktar tiswa l-burokrazija nnifisha milli l-miżura illi tkun qed tipprova tilħaq.  Għalhekk huwa importanti li tgħid li l-burokrazija mhux kollha ħażina, imma trid toqgħod attent f'dawn l-affarijiet.  Per eżempju, pajjiż se jgawdi - hawnhekk qed nivvinta biex inġib eżempju - minn miljun euro imma jrid joħloq dipartiment sħiħ ta' sorveljanza finanzjarja biex jara li l-miljun euro jintnefaq skond ir-regoli stretti finanzjarji ta' l-Unjoni Ewropea, u dan id-dipartiment jiswa ħafna iktar minn dak il-miljun euro!  Dan huwa eżempju daqsxejn  bażiku imma naħseb li l-messaġġ tiegħi għamiltu ċar.  Aħna qegħdin nagħfsu ħafna fuq dan il-punt biex naraw li z-zalza ma tiġix ogħla mill-ħuta.  

  THE CHAIRMAN: Dr. Attard Montalto.

  DR. JOHN ATTARD MONTALTO (Membru Parlamentari Ewropew):  Mr Chairman, se nirrispondi l-ewwel għal dak li qal l-Onor. Brincat dwar il-burokrazija u mbagħad wara nirrispondi dwar il-Lisbon Agenda.

Sfortunatament il-burokrazija hija l-ikbar għadu għall-iżvilupp ta' pajjiż.  U naħseb illi f'Malta għadna wisq marbutin ma' l-idea li writna bħala kolonja mill-Ingilterra.  Filwaqt li l-Ingilterra żviluppat biex hi tkun inqas burokratika, il-kolonji tagħha baqgħu bl-istess sistema.  Fil-fatt din m'hijiex marda ta' Malta biss, imma hija marda ta' ħafna mill-kononji Ingliżi.  Per eżempju, għaliex meta kulħadd kien jaħseb illi fl-Asja se tkun l-Indja li tkun ekonomikament poter suprem, kellha tkun iċ-Ċina?  Ir-raġuni bażika hi li biex  tistabbilixxi fabbrika ta' manifattura fl-Indja trid 183 permess u għalhekk l-Indja never got off.  Issa it is getting off għax  niżżlithom by one third, allavolja 120 permess jibqa’ ammont sostanzjali. 

F'Malta għadna ma rrealizzajniex illi jekk irridu nkunu kompetittivi rridu mhux nesprimu l-ħsieb tal-kompetittivita' imma nattwawh.  Dal-lejl qgħadt naqra l-gazzetti biex inkun naf x'ġara din il-ġimgħa u fost affarijiet oħra rajt dak li ġara din il-ġimgħa u ta' qabel fil-qasam taċ-ċinematografija.  Issa forsi jiena għandi esperjenza  diretta għax jiena l-avukat tal-Malta Film Facilities u għamilt kuntratti bħal "Troy" u affarijiet hekk.  Jidher li f'Malta għandna burokrazija enormi.  Għalkemm ngħidu li rridu nġibu l-films f'Malta, il-permessi li trid biex tagħmel ċerti affarijiet huma enormi u  li kieku ma jkunx hawn  il-kumpannija direttament hawn, apparti mill-istruttura governattiva, kieku ma jiġux għax jaqtgħu qalbhom.  Il-burokrazija li teżisti  biex tiġbed kultant ċertu xeni hija inkredibbli, mentri barra minn Malta għandek persuna li huwa a super minister fuq dawn l-affarijiet. 

Meta mbagħad tara d-dibattitu fil-Parlament Malti tara kemm aħna meskini.  Aħna qed ngħidu li rridu nġibu l-films  f'Malta  - issa film jista' jħallilek $10 miljun - u mbagħad qegħdin nikkritikaw lill-film commissioner  fil-Parlament għax jista' jagħmel direct order ta' xi Lm2,500.  U meta  nara dawn l-affarijiet - forsi għax iktar ngħix barra milli Malta – jaqbadni d-daħk!  Niftakar li meta  sirt ministru xtrajt b'Lm500 pjanti biex nabbelixxi l-ministeru tiegħi, u kien hemm wieħed gustuż min-naħa ta' l-Oppożizzjoni ta' dak iż-żmien, illi qal li jien kont qed nikser ir-regolamenti għax għamilt direct order.  Fil-fatt jiena avukat u kont għidtlu li  l-pots xtrajthom għalihom, il-pjanti xtrajthom għalihom u l-ħamrija xtrajtha għaliha.  Allura stajt nagħmel hekk.  Jiena bħala individwu nista' nordna, imma ministru ma jistax jordna b'Lm500 affarijiet b'direct order!

 Issa sakemm tipprova tfiehem lill-film directors li biex film commissioner jonfoq  Lm2,500 fi  spejjeż irid joqgħod jagħmel direct order u l-ewwel joħorġu l-call for applications, imbagħad jaraw it-tenders u dawn il-proċeduri kollha, jaqtgħu qalbhom u  jitilqu!  Jiġifieri if you want to be competitive, you have to open your mind.    Kieku qed nitkellmu fuq spiża ta’ Lm250,000 nifhimha, imma mhux fuq spiża ta’ Lm2,500!  Jiena tajt eżempju ta’ burokrazija f’Malta  fuq is-servizzi li noffru.  Ħalli nitkellem issa  dwar il-manifattura.  Kif tista' tikkompeti meta biex  tistabbilixxi post għall-manifattura f'pajjiżna, qed niftaħru li l-perjodu ta' żmien bejn l-applikazzjoni u t-twettiq tagħha se nġibuh 14-il xahar.  
Fi żmieni kont niżżiltha għal ħames xhur.  Ma kinitx biżżejjed għax fiċ-Ċina qiegħda  four weeks.  Fiċ-Ċina minn mindu  tapplika biex tagħmel fabbrika sad-data meta  tista' tibda taħdem, hija ta' ħames ġimgħat.  Għaliex?  Għaliex neħħew il-burokrazija kollha u taw awtonomija totali lill-industrial parks.    (Interruzzjonijiet)  L-aħħar darba li mort iċ-Ċina xi sentejn ilu kont mistieden ma' l-Onor. Joe Brincat u morna naraw kif jaħdem il-qasam tal-manifattura.  Kif tista' tikkompeti fil-manifattura meta fiċ-Ċina  tmur għand il-persuna nkarigata mill-industrial park, tieħdok tara tlieta jew erba' fabbriki, tgħidilha f'liema qasam, fi żmien ġimgħa tipprepara l-projections tiegħek u l-affarijiet li jkollok bżonn,  fi żmien ġimgħa tieħu risposta, il-ġimgħa ta' wara jkollok il-fabbrika biċ-ċavetta għad-dispożizzjoni tiegħek u jqabbduk mal-common services.   
Dan il-konċett tal-common service  lanqas għandna f’pajjiżna.  Per eżempju, il-heating u l-cooling fiċ-Ċina huwa common service  f'industrial estate  fejn  qed tkessaħ jew issaħħan lill-industrial estate kollu u għandek kontribuzzjoni which makes it much more economical.   Barra minn hekk, huma  jipprovdu wkoll sleeping pensions in the industrial estate as well biex  jiffrankaw it-transport costs.  F'Malta bnejna l-industrial estates f'postijiet differenti u l-fattur tad-distanza ma jolqotniex bħaċ-Ċina fejn  wieħed jista’ jkun joqgħod xi 50 jew 60 kilometri 'l bogħod minn fejn jaħdem.  

Ħalli nitkellem issa fuq l-awtonomija.  Ħalli nieħdu l-Ingilterra issa biex niġu iktar viċin tagħna.  Kif neħħew il-burokrazija  fl-Ingilterra?  Għamlu l-istess imma b'konċetti differenti.  Per eżempju, Birmingham kellha tirristruttura ruħha kompletament mill-Midlands, u dawk il-fabbriki enormi kollha li kellhom x'jaqsmu ma' industrija tqila għamluhom mecca ta' small industries,  magħrufa bħala SMEs.  U f’idejn min  fdaw  il-mod kif dawn għandhom jitmexxew, jintagħżlu u jiġu megħjuna?  Ma tawhiex lil xi korp li għandu x'jaqsam mal-gvern imma fdawha f’idejn l-universita' stess li qiegħda viċina biex hi tħajjar - u se niġi għal-Lisbon Agenda - dawk l-attivitajiet fejn l-Ewropa tista' tkun kompetittiva.  U se niġi issa għal-Lisbon Agenda.  L-ewwelnett il-Lisbon Agenda, bħal kull ħaġa, tagħmel il-miri tagħha u jekk tilħaq tliet kwarti minnhom, naħseb li tkun imxiet biċċa triq tajba għaliex it-tir illi għandna sa l-2010 huwa diffiċli ħafna.  Imma jekk wieħed jaħseb illi l-Ewropa b'xi mod jew ieħor se tilħaq dawk il-binarji li għandha quddiemha, se tkun diffiċli ħafna.

Ħalli nieħdu eżempju wieħed li ma nistgħux niżolqu fih.  Aħna nafu li llum l-Ewropa ma tistax tikkompeti ħlief fil-qasam tat-teknoloġija avvanzata.  Jekk  se tipprova tikkompeti f'oqsma illi huma relattivament ta' small value added, qatt m'hi se tagħmilha għax il-prezzijiet tal-mano d'opera f'ħafna pajjiżi tant huwa inqas illi    Europe will never return to the manufacturing roots which it had.  L-ewwelnett anke meta tikkompara ma' l-Amerika, ras imb'ras, bħala ħaddiem, l-Ewropa tipproduċi 30% inqas mill-ħaddiem Amerikan.  Jiġifieri mhux qed nikkompetu issa maċ-Ċiniżi jew mal-Marokkini imma ma' l-Amerikani stess, li ftit jemmnu kemm huma ħaddiema aktar addestrati mill-Ewropej. 
 Allura l-idea hi li nipproduċu aktar affarijiet li huma ta' valur u nidħlu aktar fil-qasam ta' knowledge-based productions, whether they are services or industries u, per eżempju, minflok nipproduċu l-microchips, nipproduċu l-makna li tagħmel il-microchips. Il-Liechtenstein, wieħed mill-iżjed pajjiżi ċkejknin, jesporta daqs Malta għax jipproduċi l-makni li aħna nużaw hawnhekk fl-ST Microelectronics.   U kull makna tiswa daqs miljun microchip. Jiġifieri it is a knowledge-based industry.  Dan ma jfissirx li you are just throwing manufacturing out of the window imma tfisser li l-produzzjoni tiegħek tant hija avvanzata illi l-pajjiżi l-oħra li għandhom mano d'opera inqas minnek, m'għandhomx it-teknoloġija avvanzata għal dak it-tip ta' industrija.

Issa l-problema kbira tal-Lisbon Agenda fir-rigward ta’ knowledge-based industries u l-investiment kbir li għandu jsir speċjalment fir-research and development hija li, per eżempju f'Malta, allavolja aħna pajjiż industrijalizzat, fejn jidħol ir-research and development, dan tgħoddu fuq subgħajk.  Per eżempju, fabbrika li serjament tħaddan dan il-konċett tar-research and development  hija l-Methode, pero` ftit għandna bħalha.  Per eżempju, ir-R & D ta' l-ST Microelectronics ma ġabuhx Malta imma bagħtuh Sqallija, u mingħajr ir-reserach and development fil-qasam tal-pharmaceuticals se tkun diffiċli biex aħna nilħqu ċertu livell tal-Lisbon Agenda.  Issa l-Lisbon Agenda qed tgħid illi sa l-2010 kull pajjiż għandu jinvesti 3% out of its gross domestic product fuq ir-research and development.  Illum l-Ewropa qiegħda tinvesti xi terz ta’ dak li jinvesti l-Ġappun  u n-nofs jew ħafna inqas ta' dak li tinvesti l-Amerika, u qed nantiċipaw illi fuq bażi ta' ħames snin, għandu jkun hemm investiment ta' 3% tal-gross domestic product.  
Issa meta tisma’ 3% tgħid li hija xi ħaġa sabiħa, imma meta tara minn fejn irid jiġi dan it-3% tibda tħokk rasek.  Għaliex?  Għaliex huma qed jantiċipaw illi 2% minn dan it-3%, jiġifieri 66%, se jiġi mill-private enterprise, jiġifieri dik it-2% la se tiġi mill-Ewropa u lanqas se tiġi mill-gvernijiet tal-pajjiżi.  Issa meta naraw kif qed jirnexxi  l-public private partnership  fl-Ewropa - u hawnhekk irid bilfors jirnexxi għax inkella we've had it – nsibu that we are very very weak in public private enterprise. Per eżempju, f'Malta l-unika ħaġa fejn irnexxa l-public private partnership kien fil-qasam ta' l-ambjent fejn għandhom x'jaqsmu l-parks, il-fjuri u dawn l-affarijiet, u kien hemm one million per cent improvement.  Se nieqaf hawn biex nagħti opportunita’ lil ħaddieħor.  

  THE CHAIRMAN:  Nirringrazzjakom.  Kien sinċerament ta' pjaċir għalina li nisimgħukom għax għalaqtu s-sensiela ta' diskussjonijiet li bdejna nhar it-Tnejn u t-Tlieta mal-constituted bodies u mal-ministri u b'hekk il-ġimgħa d-dieħla l-Parlament tagħna se jkun jista' jibda jiddiskuti  din l-istrateġija b'input ħafna iktar  iffokat milli kien ikun kieku ma kellniex din il-ġimgħa ta' laqgħat, u ta' dan nirringrazzjakom.  Naf li l-Onor. Brincat għandu xi ħaġa x'jissolleva f'other matters.

  ONOR. LEO BRINCAT:  Mr Chairman, dan il-Kumitat, grazzi għall-isforzi tiegħek u naħseb anke tal-ħidma tal-membri l-oħra, beda jipprova jimxi b'sens ta' kunsens, u jien nixtieq u nawgura li nibqgħu mexjin b'dan il-mod.  Biss irrid nirreġistra - u f'din m'għandek l-ebda ħtija inti - illi kont pjuttost diżappuntat illi minkejja li l-Oppożizzjoni u anke l-membri ta' l-Oppożizzjoni fuq dan il-Kumitat urew ix-xewqa li jkun hemm konsultazzjoni sħiħa dwar kif se jiġi ristrutturat l-MIC u l-MEUSAC, smajna permezz ta' Radio 101 illi l-ministru diġa' ddeċieda kif se jirriplejsjahom bil-Forum for Europe, li hija miżura baġitarja, u f'ġurnal lokali qrajna illi l-format u l-istruttura ta' dan il-body diġa' ġew approvati mill-Kabinett.  
Naf li din hija prerogattiva tal-gvern tal-ġurnata, jiġifieri mhux qed nikkontestaha jew nippretendi li namministrawha aħna flok il-gvern.  Imma kont inkun iktar konfortat li kieku qabel ma l-gvern approva l-istruttura ta' dan il-body li, jekk m'iniex sejjer żball, ġew ivvotati għalih Lm400,000, dan il-Kumitat kien jiġi kkonsultat, għax jiena persważ li r-rappreżentanti tal-Labour Party kienu jkunu lesti li jiddiskutu din l-issue anke fuq livell ta' grupp parlamentari, ħalli noħorġu b'ideat tagħna, mhux neċessarjament biex inkunu differenti mill-gvern, imma biex għallinqas nagħtu l-input tagħna.  
Ġejna fis-sitwazzjoni illi bħala Kumitat, filwaqt li inti dejjem tipprova tinvolvina f'kollox u jkun hemm konsultazzjoni sħiħa fuq kull issue li jkollna ġejja għad-diskussjoni, fuq din l-issue daqshekk importanti li tolqot żewġ strutturi importanti ma' kif se nimxu 'l quddiem issa li qegħdin fl-Unjoni Ewropea, wisq nibża' li se niġu ppreżentati b'fait accompli.  Jien nitlob l-intervent ġentili tiegħek biex jekk inhu possibbli twassal dan l-ilment lill-Ministru ta' l-Affarijiet Barranin ħalli għallinqas dan il-Kumitat, jekk forsi ġie njorat s'issa, għallinqas jiġi kkonsultat qabel l-implimentazzjoni attwali ta' din l-istruttura.  Nirringrazzjak.

  THE CHAIRMAN: L-ewwelnett napprezza u nirringrazzjak tas-sens ta' lealta' fejn inti rrimarkajt li jiena dejjem ipprovajt, u anke irnexxieli bl-għajnuna tal-membri ta' dan il-Kumitat, nibni sense of belonging u sens ta' parteċipazzjoni tal-membri kollha.  Dik kienet xi ħaġa li dejjem xtaqtha u naħseb li bl-għajnuna t'Alla rnexxielna nagħmluha.  

Jiena nwiegħdek li immedjatament se ngħaddi  dan il-punt li  ssollevajt lill-Ministru ta' l-Affarijiet Barranin, pero’ ma nistax nagħtik informazzjoni għax m'għandix dik l-informazzjoni jiena stess.  Li nista' ngħid żgur huwa illi l-Ministru ta' l-Affarijiet Barranin kemm lili privatament kif ukoll f'dan il-Kumitat iddikjara pubblikament illi huwa jrid jinvolvi lil dan il-Kumitat mhux biss b'sens ta' informazzjoni iżda billi jinvolvih fit-twaqqif ta' din l-istruttura l-ġdida fl-overhaul li se jkun hemm  fil-mansjoni tal-MIC.  Naħseb li dan il-Ministru wrieh anke bil-fatti għaliex kemm-il darba, anke meta morna żjarat barra minn pajjiżna, il-ministeru għenna, ipprovdilna briefs u noti biex aħna nkunu ppreparati aħjar fil-laqgħat tagħna kemm fiċ-Ċina, kemm fl-Amerika u kif ukoll fil-Libja. Jiġifieri naf li l-Ministru ta' l-Affarijiet Barranin jagħti importanza kbira lil dan il-Kumitat.  Pero’ dwar il-punt speċifiku li inti semmejt nixtieq nirrispondik, pero' ma nistax għax m'għandix dik l-informazzjoni.  Jiena min-naħa tiegħi ngħaddi l-messaġġ lill-ministru immedjatament.

Rimarki?  Dr. Attard Montalto.

  DR. JOHN ATTARD MONTALTO:   Jiena ma nafx jekk ġejtux informati illi tliet ġimgħat ilu ġiet a fact-finding mission min-naħa tal-European Union biex jistabbilixxu fejn se jkunu l-headquarters tagħhom f'Malta.  Huma se jagħmlu uffiċċju illi jkun ir-rappreżentant tal-Kummissjoni u tal-parlament, u se jagħżlu post wieħed.  Dawn talbu l-għajnuna ta' Dr. Busuttil u tiegħi, aħna morna magħhom għaliex talbu l-pariri tagħna. Il-gvern offrilhom biex jieħdu l-post fejn kien l-MIC u talabhom kera ta' Lm40,000 għal żewġ sulari.  Jiena għidtilhom li at this stage m'hijiex kwestjoni ta' flus għax m'hemmx dubju li l-Ewropa għandha l-flus, imma l-problema hi - ma nafx jekk għamiltx tajjeb jew le, imma huma ħadu l-parir tiegħi - illi dak il-post kien wisq assoċjat ma' dak li ġara qabel ir-referendum.  
Għall-ewwel Dr. Busuttil  beda jgħidilhom li hemmhekk huwa l-aħjar post  minħabba l-pożizzjoni tiegħu, u m'hemmx dubju li l-pożizzjoni hija eċċellenti. Pero’ jiena għidt li l-post m’għandux ikun assoċjat ma' xi naħa, u wara li semmejt  dan l-argument, anke Dr. Busuttil qalilhom li peress li għall-poplu d-direzzjoni hija waħda, jiena għandi raġun.  Raw diversi proprjetajiet fil-Belt, u jidher li l-iżjed waħda li huma interessati fiha qiegħda f'Old Bakery Street at the bottom. L-ammont mitlub huwa ta' Lm0.5 miljun, imma probabbilment ikollhom jonfqu xi Lm0.25 miljun biex jirranġawh.  

L-opinjoni tiegħi kienet li dan il-post qiegħed 'l isfel wisq għax qiegħed kważi ħdejn il-bastions, ħadthom on a tour bil-mixi biex nurihom liema huma t-toroq prinċipali, qabbadnihom ma' estate agents għax  ma xtaqniex li nidħlu fiha direttament billi nindikawlhom proprjetajiet individwali, u ridna nibqgħu 'l barra minn dak l-aspett.  Il-gvern kien indikalhom żewġ estate agents u aħna indikajnielhom tnejn jew tlieta oħra.  Jidher li tħajru għal xi dar oħra illi hija tal-Prof. Ganado, li naħseb tkun ħafna aħjar minn dik t'hemm isfel għax dik t'hemm isfel qiegħda ħdejn Palazzo Caraffa.  Jiena pprovajt nara x'hemm f’Republic Street għax dak huwa the best place, imma naħseb li diġa' qishom ħadu d-deċiżjoni li se jmorru għal dik ta' Old Bakery Street right at the bottom.  Din kienet id-dar fejn kien joqgħod Mons. Borg Olivier.  It has been restored,  it’s a very nice house but it’s a house.  They have seen this ready u ma jistgħux iġibu quddiem għajnejhom kif proprjetajiet oħra jistgħu jiġu restawrati.  I’ll keep you informed b’dak li qed jiġri.

  THE CHAIRMAN:  Jiena ma kontx aware ta' dan il-fatt u nirringrazzjak  ħafna.  Dan il-Kumitat qed jiġi aġġornat għal nhar it-Tnejn filgħaxija.  

Fis-13.30 p.m. il-Kumitat ġie aġġornat għal nhar it-Tnejn, 9 ta’Mejju, 2005, fis-7.00 p.m.

